AUTOBUSAN ZAIN
PERTSONAIAK: Amandria, mutil gaztia, egunkari saltzailia, lapurra, itsua, amandrian loibia
(Autobús geltokixan, amandria heldu eta eseri da.)

AMANDRIA: Jesús, Maria ta Jose! Hau berua eitten dabena! Hodia datorrela dirudi. Eskerrak autobús geltoki honek badaukán aterpia.

(Pentsakor) Zeoze bada hondartzan ahaztu dotena, baina e(z) naiz gogoratzen! A! A! A ze burua neria! Galanta bai, buru gainian eruateko, baina barrua hutsa! (Bere buruai barrezka)

(Musikia entzunez datorren mutil gaztiai): Tss, tss, Aizu, gazte! (Gaztiak kasoik ez) Aizu, gazte! (kapeliakin buruan joaz)
GAZTIA: (sustauta, belarrietatik entzungailuak kenduz) E! Aizu, zetan zabitz?

AMANDRIA: Ze ordutan da hurrengo autobusa?

GAZTIA: Joe! (nazkatuta) Ordu laurden barru, andra.

AMANDRIA: Aaa! Eta hurrengua?

GAZTIA: Hurrengoik ez dago. Hau da gaurko azkena. (Berriz entzungailuak jarri)

AMANDRIA: ( berriz bizkarrian jota) Zu be, hondartzatik zatoz ala?

GAZTIA: Ez! (aspertuta)

AMANDRIA: Hemen inguruan bizi za, orduan, ezta?
GAZTIA: Ezetz ba!

AMANDRIA: Aaa, ederki…

GAZTIA: beno, ze, entzun neike musikia ala ze?

AMANDRIA: Bai hoixe! Ez entzuteko esan dotsut nik ala?

(Gaztiak abesti bat inglesez entzuten dihardu eta bera be kantatzen hasi da. Amandria berriz, bera be kantuan eta dantzan hasi da, jakin barik, baina “bere” ingelesez. Bitartean egunkari saltzailea sartu da)

AMANDRIA (Azken honi): Aizu, barkatu, ez dozu eukiko biharko egunkaririk, ezta?

SALTZAILIA: (harrituta) Biharkua? Gaurkua esan nahiko dozu…

AMANDRIA: Ez, biharkua esan nahi neban.

SALTZAILIA: Ba ez, biharkua bihar irtengo da.

AMANDRIA: A, ba hor ondoko kioskora juango naiz, ia biharkoik badauken galdetzera. (Zutituta) Zainduko dostazu poltsia, guapo?

(Harek erantzun ez)

Gosiak bazare, badago poltsa barruan urdaiazpiko ogittarteko eder askua…

SALTZAILIA (moztuz): Joan, bai, joan zaittez. (Amandria badoia) Hauxe eguna, gaurkua!, bi egunkari besteik ez dot saldu!

(lehengo gaztia kantuan, eta saltzailia be hasarre hasi da kantuan, gogor, honi entzutian)

SALTZAILIA: Can ai, can yu, van ai, can yu, bro, bro…(egunkarixei ostikoka)

(Trumoi hotsa eta eurixa. Lapurra sartuko da markesina azpian, maletia eskuan)

LAPURRA: A ze zaparrada! Juxtu-juxtu iritsi naiz.

SALTZAILIA: Udako hodia, badakizu…

LAPURRA: Zuriak die egunkari horrek?

SALTZAILIA: Bai.
LAPURRA: Autobusa etorri bittartian lagako dostazu bat irakurtzen?

SALTZAILIA: Aizu, saltzeko die…

LAPURRA: Ezdaukat baina diruik…

SALTZAILIA (pentsakor) Hola bada, hartu nahi dozuna.

(lapurra, bestian deskuiduan, egunkari pila bat hartu eta maletan sartu ditu. Gaztia konturatu da, baina ez dau ezer esan. Halako baten saltzailiak begiratu dau egunkari pilara)

SALTZAILIA: Ara! Egunkari gehixao neukala esango neuke.

LAPURRA (urduri): Ez dot uste, ez ahaztu neri bat laga dostazula.

SALTZAILIA: A, hori izango da.

(Isilunea, eta berriz gaztia kantuan. Bestiak harrituta berari begira. Orduan gaztia isildu eta itsua sartuko da, bastoiakin inguruak miatuz. Banan banan denen gainean esertzen joango da, lekua aurkitu arte, eta amandrian kapela gainian azkenian. Bestiak orduan barrez hasiko.)
ITSUA: (Oso serixo) Ze? Eta neri be txistia kontatzen badostazue?

SALTZAILIA (barriai eutsi ezinda) Ze txiste?

ITSUA: Tontuak emoten dozue! Badakit lastozko kapela baten gainian eseri naizela.

LAPURRA: Ikusten ez zinuala uste ginuan.

ITSUA: Eta halaxe da, baina ipurdia daukat eta sentidu neike. Ja, ja ja! Tontuak halakuak!
SALTZAILIA:(Zutituz, bapatian zeozetaz akordau balitz bezela): Ene, ene! Jaiki zaitte mesedez, amandria datorrenian bere kapelia zure ipurdi azpixan ikusten badau! (kapelia hartu eta dagon moduan jantzi eta eseri da)

GAZTIA: (Itsuai): hain argixa baza, ezetz asmau ze ein dogun kapeliakin? (harro)

ITSUA: Eztozue ba pentsauko itsua izatiak tontua izatia esan nahi dabenik, ezta?

GAZTIA: Esan ba, esan ba,… (desafioka)

ITSUA: Egunkari saltzailiak buruan ipini dau. Ile zaratia somatu dot.
(Beste hirurak harrituta geratu die.)

SALTZAILIA: Nola dakizu egunkari saltzailia naizela?

ITSUA: Urrindik somau neike aldian daukazun papel usaina. Eta gainera, gaur gutxi saldu dozula esango neuke…

LAPURRA: Baina zela leike…

ITSUA: Ba, eseri aurretik egunkari mordo batekin topo ein dotelako; hartara, gutxi salduko ziñuzen…

GAZTIA: Honek ikusi eitte jok…

(Amandrian loibia sartuko da antxintxika, buruan hondartzako kubo batekin euritik babestuz.)

LOIBIA: (Itsuai) Ez zinuen amama bat ikusiko…

ITSUA: Ikusi, ikusi…

LOIBIA: Aizu jauna, kapela hori…

SALTZAILIA: (Hasarre) Ze, etxatzu gustatzen ala?

LOIBIA: Asko ez, baina, kontua da, nire amamana dala!

SALTZAILIA: (Zutitu eta kapelia bankuan lagata) Zure amandria da ala, beste hori…?

LOIBIA: Xelebre hori? Bai, nere amama da eta galdu ein nau.

GAZTIA: Galdu ein zala esan nahiko dozu…

LOIBIA: Ez gazte, berak galdu nau…

SALTZAILIA: Ai ama! A ze saltsa! Amandriak loibia galdu!

LAPURRA: Zenbat urte dauzkazu, politta?

LOIBIA: Zazpi, eta ez esan neri politta.

SALTZAILIA: Egon zaittez hementxe, geldik, ointxe noia ta zure amandrian bila. Bustialdi ederra hartuko dot… (eta antxintxika desagertuko da.)

(Gaztiak berriz be entzungailuak ipini eta bittartian lapurrak kapelia hartu eta kolkuan sartuko dau, loibia beste aldera begira dagoela aprobetxauaz. Loibia saltzailian lekuan eseriko da.)
LOIBIA: Amaman kapelia hementxe zeuala esango neuke, ba…

LAPURRA (urduri): Ez, egunkari saltzailiak ipinitta eruango zeban.

ITSUA: Orduan amandriak galdu ein zaittu…

LOIBIA: Egunero. Hondartzara joaten gan bakoitzian galtzen nau.

ITSUA: Beti?

LOIBIA: Egunero-egunero. Kontua da badakixela zeozer galdu dabela baina eztau jakitzen zer.

ITSUA: Benetan? (barrez)

LOIBIA: Behin, etxeraino joan zan ni barik eta nere gurasuak nereaitik galdetu zotsenian hola esan ei zotsen: “ Nik bai zeozer falta nebala!” (amandrian hizkeria imitauaz)
ITSUA: Eta ?

LOIBIA: Ba, polizia batek eruan bihar izan ninduala etxera.

LAPURRA: (kolpian sustauta) Polizia? Nun da polizia? (alde guztietara begira)

ITSUA: (adarra jotzen) Han! Han!

LAPURRA: Nun? Nun?... Ze, adarra jotzeko gogua, ala?
ITSUA: Zeorrek jakingo dozu zeatik kezkatzen zaittuan horrenbeste poliziak…Ez dozu ba pentsauko hain urrinera ikusteko gauza naizela, ezta?

GAZTIA: (ozen berba eginez, musikia entzuten dago eta) Atertu ein dabela dirudi, ezta?
(Bestiak belarrixak tapatzen)

LAPURRA: (Gaztiai besuan atximur einez) Hi, gazte! Eurixa etxakixat, baina gu behintzat gor geratuko gaittuk!

GAZTIA: (Entzungailuak kenduaz) Jo! Aspertu nazue. Zuekin ezin da musikaik entzun! (erlojuai begira) Ondio zazpi minutu falta die autobuserako. Banoia txikle batzuk erostera. (jaiki da)

ITSUA: Ekarriko dostazu limoizko izozki bat?

LOIBIA: Neretako laranjazkua.

LAPURRA: Txokolatezko handi bat neretzat.

GAZTIA: Ze? Banketxia naizelakuan ala? (badoia)

(bestiak barrez)

ITSUA: Zazpi minutu esan dau?

LOIBIA: Bai.

ITSUA: Zuk neskatila zentzuduna dirudizu…etarako dostazu autobusa ordaintzeko txanponak karteratik?
LOIBIA: Bai, gizona.

(lapurra begia luze-luze einda, karterara begira)

ITSUA: (lapurrai) Zu hor geldik, zuri eztotsut ezer esan eta.

LAPURRA: (hasarre) Ni geldik nago, e? (loibian kubua, palia lapurtu eta kolkuan,… gordetzen)

LOIBIA: Diru asko daukazu, e? (itsuai)

(lapurra berriz be, begixak irten biharrian)

ITSUA: Geldik egoteko esan dotsut!

LAPURRA: Eztozu ba pentsauko lapurretan ibiltzen naizenik, ezta? ospe ona ipini bihar dostazu!

ITSUA: Merezittakua.

LAPURRA: (Inork ez entzuteko moduan) Honek ikusi ez, eta berau okerrena, demontre! (berriro normal) Beno, horko tabernako komunera noia. (Bere traste guztiak hartuta badoia)
LOIBIA: Aizu, jauna, nahi badozu, laga hemen trastiak, guk zaindduko dittugu ta.

LAPURRA: Ez, ez, ez. Lapurren bat etorri ezkero, bestela,…

LOIBIA: Hau be xelebria da gero, e? eta nik, amama bakarrik zalakuan…

ITSUA: Bai, danok be, badaukau xelebretik zeozer.

LOIBIA: Guk bixok behintzat ez.

ITSUA: Ezetz? Beira: Ni itsu eta zuk amama zaindu bihar.

LOIBIA: Bai, baina zuk edozeinek baino gehixao ikusten dozu, eta nik, amamak baino zentzu gehixao daukat.

ITSUA: Horreaitik ba!

(barrez hasiko die)

ITSUA: Ia, neska, eurixa geratu danez, emon deigun pasiotxo bat hemen inguruan.

(Loibiak besotik heldu eta badoiaz. Amandrian poltsia eta egunkarixak bertan geratuko die. (Beste aldetik saltzailea eta amandria elkarri besotik helduta sartzen dira eta eseri egiten dira.)
(Loibia sartzen da)

LOIBIA : Amama!  Amama !

AMANDRIA : Nik bai zeozer ahaztu dotela gaur be hondartzan !
(Lapurra sartuko da bere traste guztiekin, eta hori gutxi balitz, tabernan harrapatutako aulki batekin  be )
LAPURRA : Autobusa ! Autobusa ! ( Denak irteten dira antxintxika autobuseruntz, lapurra izan ezik) 
LAPURRAK : (Traste guztiak hartuta ) Bueno, egun ona izan da gaurkoa.Ia biharkoa be holakua dan!

Ene! Amandrian poltsia be!

(Poltsia eta traste guztiak hartu eta hanka)
